
نابێت بۆ ئەم بارودۆخەی 
هەرێمی كوردستان رەچەڵەك و 
رەگەز ببێتە پێوەر و پێویستە 

هەموو هاونیشتمانییەك و 
بەتایبەتی میدیاكاران پاڵپشت 

و پشتیوانی هێزەكانی پێشمەرگە 
بن كە بە خوێن و گیانی پاكیان 
ئەم خاكە پیرۆزەیان پاراستووە

ئەگەر سەیر بكەین و بە 
وردی هەڵسەنگاندنی بۆ 
بكەین، دەبینین ئەو ژنە 

رۆژنامەوانانەش كە بوونەتە 
دەنگی كۆمەڵگەی خۆیان، زیاتر 

لە بواری كۆمەڵایەتی كاریان 
كردووە و زۆر بە دەگمەن خۆیان 
لە قەرەی سیاسەت داوە و زیاتر 
لە بواری رۆشنبیری و هونەری و 

كۆمەڵایەتی كاریان كردووە

رەنگە لەم دۆخە هەســتیارەدا ئەو گرفتە هەندێك كاڵ بووبێتەوە كە بە پێی ئامارەكان لە كۆی 7000 ئەندامی ســەندیكای 
رۆژنامەنووسانی كوردستان، 997 ئەندام ئافرەتن، بەڵام رێژەی سەرنووسەر و خاوەن ئیمتیازی ئافرەت 1%یش نییە، لەوانەشە 
ئەوەش زۆر جێی رەخنەی توند نەبێت كە ســەندیكای رۆژنامەنووســانی كوردســتان وەك تێكڕای كایەكانی دیكەی كۆمەڵگە 
دەسەڵاتی ئافرەتی سنوورداركردووە و پۆستە باڵاكان بۆ پیاوان قۆرخ كراون، بەڵام سەرەڕای ئەو كۆسپ و تەگەرانە ئافرەتانی 
میدیاكار تەســلیمی بیرۆكەی نەریتســالاریی كۆمەڵگە نەبوون و ســەلماندیان كە تواناكانیان لە توانای پیاوانی هاوپیشــەیان 
كەمتــر نییــە، لــە ئێستاشــدا كە قەیرانێكی گەورەی ئابووری بەرۆكی هەرێمی كوردســتانی گرتــووە و رێكخراوێكی دڕندەی 
تیرۆریستی لە ژێر ناوی »دەوڵەتی ئیسلامی« بە پانتایی پتر لە هەزار كیلۆمەتر بەرەی شەڕی لەگەڵ باشووری كوردستان 
كردووەتەوە، كۆمەڵێك ئافرەتی بەتوانا و بەئەزموون لەو گۆڕەپانەدا دەبیندرێن، كە ســەرەڕای ئەوەی وەك برایانی هاوپیشــەیان 
بە ئەركی پیشەییان سەرقاڵن، هاوكات هەست بەو دۆخە دژوارە دەكەن و وێڕای كەمبوونەوەی داهاتیان بە هۆی ئەو قەیرانە 
ئابوورییــەوە كــە بەرۆكــی تــاك بە تاكی هاونیشــتمانییانی باشــووری كوردســتانی گرتــووە، وەك پێشــمەرگە قارەمانە دوژمن 
بەزێنەكان، بە فیداكاری و كاری خۆبەخشــانە كۆمەڵگە لە پیلانی دەرەكی و ناوشــیاری ناوخۆیی بەئاگا دێننەوە، ســەرەڕای 
ئەوەش زۆر جار رووبەڕووی رەخنە و تێڕوانینە جیاكان دەبنەوە، بەڵام پرسیاری سەرەكی ئەوەیە كە رۆڵی ئافرەتانی میدیاكار 

لەم دۆخە هەستیارەی ئەمڕۆی كوردستاندا چییە؟ بەشداربووانی ئەم راپۆرتەی گوڵان وەڵامی ئەو پرسیارە دەدەنەوە.

ســەرەتا هێــرۆ مەولــوودی پەیامنیــری كەناڵی ئاســمانیی 
كوردســتان 24 باســی ئەوە دەكات، كە پیشەی میدیایی و 
كاری رۆژنامەوانــی پیشــەیەكی پیــرۆزە و هاوكات دەڵێت: 
»بەداخەوە تاوەكو ئێستاش لە كۆمەڵگەی ئێمەدا ئافرەتان 
بە گوێرەی پێویست لە بواری میدیایی كار ناكەن. راستە 
ئێســتا لــە نــاو دەزگاكانــی راگەیانــدن رێــژەی ژن كەمێك 
زیادی كردووە، بەڵام ئایا ئەم ژنانە چەند رۆژنامەنووســن 
و تــا چەنــد بــە دوای كاری پیشــەیی رۆژنامەوانییــەوە و 
تــا چەنــد توانیویانــە ببنە دەنگــی كۆمەڵگە و تا چەند لە 
هەموو كایەكانی سیاسی و كۆمەڵایەتی و ئابووری رۆڵیان 
بینیوە؟ بەداخەوە رۆڵی كچان و ژنان لەو بوارانەدا زۆر بە 
كەمی دیارە، ئەوەش چەندین هۆكاری هەیە، یەكەم خودی 
كچــان و ژنانــن كە بەشــێكن لــە كۆمەڵگــە، دووەم نەریتی 
نێرســالاری خودی كۆمەڵگەیە كە بەربەســتیان بۆ دروست 
دەكات. ئەگــەر ســەیر بكەیــن و بە وردی هەڵســەنگاندنی 
بــۆ بكەیــن، دەبینیــن ئەو ژنە رۆژنامەوانانــەش كە بوونەتە 
دەنگــی كۆمەڵگــەی خۆیان، زیاتر لە بواری كۆمەڵایەتی 
كاریان كردووە و زۆر بە دەگمەن خۆیان لە قەرەی سیاسەت 
داوە و زیاتر لە بواری رۆشنبیری و هونەری و كۆمەڵایەتی 
كاریلــن كــردووە. واتە تاكوو ئێســتا -بە خۆشــمەوە- ئێمەی 
ئافرەتانــی میدیــاكار نەمانتوانیــوە لــە بــواری سیاســەت 
هەنــگاوی بەرچــاو بنێین. یەكێك لە هۆكارەكانیشــی جگە 
لە تێڕوانینی كۆمەڵگە و دروستكردنی كۆسپەكان، ئەوەیە 
كــە بە گوێرەی پێویســت بــە دوای زانیاری و خوێندنەوەی 
بابەتی سیاســی و بەدواداچوون لەو بوارەدا خۆمان ماندوو 

نەكردووە. لایەنێكی دیكەی گرینگیش لەم بارەیەوە، ئەوەیە 
كــە زۆر جــار بینراوە ئەگەر ژنێكــی رۆژنامەوان كارامە و 
بەتوانــاش بووبێــت، ئەوا لەو دەزگایەی كــە كاری كردووە، 
ئــەو هەلەیان بۆ نەڕەخســاندووە و نــەك متمانەیان پێنەداوە، 
بگرە رێگریشــیان لێكردووە، چونكە پیاوســالاری زاڵ بووە 
بــە ســەر بۆچوونیانــدا و لــەو بڕوایــەدا بوون كە ئــەوە تەنیا 
رۆژنامەوانــی پیــاوە دەتوانێ خۆی لە پرســە سیاســییەكان 
بــدات. بۆیــە پێویســتە ئــەو بیرۆكە نەشــیاوە بگــۆڕدرێ و 
پیاوانیــش بۆ هاتنە پێشــەوەی ژنان لــەو بوارەدا یارمەتیدەر 
بن. بەتایبەتی لە باشــووری كوردستان كە ئێستا دۆخێكی 
زۆر هەســتیاری هەیــە و لــە ریفرانــدۆم و دامەزراندنــی 

دەوڵەت نزیك دەبێتەوە.«
یەكێتــی  ســایتی  وێــب  بەڕێوەبــەری  حەســەن،  نەســرین 
ئافرەتانــی كوردســتان ســەبارەت بــە هەمان پرســیار دەڵێت: 
»ئەگەر بێین باس لە راگەیاندن بكەین، دەبێ سەرەتا باس 
لــە پیشــەیی بوونی ئــەو بوارە لە كوردســتان بكەین، كە تا 
چەنــد توانیویەتــی ئەركی خۆی لــە گەیاندنی پەیامەكان 
بــە كۆمەڵگە بە شــێوەیەكی زانســتییانە و بە رەچاوكردنی 
بنەما و پرەنســیپەكامی كاری راگەیاندن بەجێ بگەیەنێت 
و تاچەنــد بەرپرســیارانە مامەڵــە لەگــەڵ بارودۆخەكانــدا 
دەكات و ئافرەتــی راگەیەنــدكار چ رۆلێكــی لــەو بــوارەدا 
هەیە؟« گوتیشــی: »هەرچەنــدە ئەمڕۆ میدیای كوردی 
بەرەوپێشــچوونی بەخۆیــەوە بینیــوە، بەڵام تاوەكو ئێســتا لە 
ئاســت پرسی سیاســی و كۆمەڵایەتی بەتایبەتی بەرامبەر 
بــە ئافــرەت كەمتەرخــەم بــووە و وەكــو پێویســت گرنگــی 

گوڵان: كۆمەڵایەتی

47 ژمارە )1071(  2016/4/25

تی
ڵایە
مە
كۆ



ژمارە )1071(  482016/4/25

تی
ڵایە
مە
كۆ

پێنــەدراوە، بۆیــە پێگــەی ئافرەتــی راگەیەندكاریــش لــە 
میدیای كوردیدا نەگەیشــتۆتە ئاستێكی بەرچاو، تەنانەت  
ئــەوەی ئەمڕۆ لــە میدیای كوردســتاندا دەبینرێت، رێژەی 
ئافرەت لە بواری راگەیاندن زۆر كەمە و ئەگەریش هەبێت 
زۆر بایــەخ بــە كاری ئافرەتــی راگەیەنــدكار نادرێــت، یان 
لــە زۆربــەی بــوارە گرنگەكانــی راگەیاندن ئافــرەت رۆڵی 
تێــدا نابینێــت، واتــە زمانــی راگەیانــدن لــە كوردســتاندا 
هــزری پیاوانەی بە ســەردا زاڵــە و كەمتر نەرمونیانی تێدا 
بــەدی دەكرێــت، بەتایبەتــی لــەو بارودۆخــەی ئێســتادا كە 
ئاســەواری شــەرێ داعش و قەیرانی دارایی و بارودۆخی 
سیاســی لە ژیانی كۆمەڵایەتیدا بە زەقی رەنگی داوەتەوە 
و كاریگەری نەرێنیشــی لە ســەر دەروونی خەڵك دروســت 
كردووە. بۆیە  بەرجەســتەكردنی بەها پیرۆزەكان و كاركردن 
لــە ســەر ورەبــەرزی و خۆڕاگــری خەڵــك لــەو قۆناغــەی 
ئێســتادا پێویســتییەكی هەنووكەیــی و ئەركــی سەرشــانی 
هەمووانــە. لەگــەڵ ئەوەشــدا بە خۆشــحاڵییەوە دەتوانم بڵێم 
ئافرەتــی میدیــاكار لــە كوردســتاندا بــە پێی ئــەو ئەركەی 
پێــی دراوە، بەڕێوەبەرایەتییەكی ســەركەوتووانەی هەبووە و 
ئــەوەش لــە كارەكانــی رەنگی داوەتەوە. بــۆ نموونە ئێمە لە 
وێب ســایتی یەكێتی ئافرەتانی كوردســتان وەك كەناڵێكی 
و  ورەبــەرزی  هەوڵمانــداوە  بــەردەوام  میدیایــی  سۆشــیال 
گیانفیدایی و رۆڵی پێشــمەرگە قارەمانەكانمان بەرجەســتە 
و  پرســە چارەنووسســاز  ســەر  بخەینــە  تیشــك  و  بكەیــن 
گرنگەكان كە تایبەتن بە پرســی نەتەوەیی و نیشــتمانی و 
ئافرەت بەتایبەتی، وێڕای دەرخستنی رۆڵی ئافرەتی كورد 
چ لــە بەرەكانــی شــەڕ وەك پێشــمەرگە چ لــە دەرەوە وەك 
كارەكتەرێكــی بەهێز لە پاڵپشــتیكردنی هێزی پێشــمەرگە، 
یــان رۆڵــی وەك دایــك و هاوســەری پێشــمەرگە، یــان وەك 
ئافرەتێك كە ئەرك و بەرپرسیاریەتیمان هەیە لەو قۆناغەی 
ئێســتادا بــۆ ورەبــەرزی خەڵــك و خۆڕاگــری و تێپەڕاندنی 
ئــەم قۆناغــەی ئێســتا، وێــرای ئــەوەش زیاتــر هەوڵمانداوە 
گەشــبینانە بڕوانینــە بارودۆخی كوردســتان، لەمەڕ پرســە 
كۆمەڵایەتییەكانیــش ویســتوومانە بەشــێكی كاریگەر بین 
لــە چارەســەركردنی ئاریشــەكان، نــەك دروســتكردن، یــان 
ورووژاندنــی كێشــەكان. هەروەهــا وێــب ســایتی یەكێتــی 
ئافرەتانی كوردســتان وەك كەناڵێكی راگەیاندن كە ئافرەت 
بەڕێوەی دەبات، توانیویەتی سەركەوتووانە ئەركی میدیایی 
خــۆی بە باشــی بەڕێــوە ببات و بە بەرجەســتەكردنی بەها 
توێژینــەوەی  و  پــەروەردە  لایەنــی  و  كۆمەڵایەتییــەكان 
زانســتی سیمایەكی تەندروست و گەشبینانە بە راگەیاندن 
ببەخشێت و تا رادایەكی زۆریش دوور كەوتۆتەوە لە زمانی 
زبــر و توندوتیــژی، ئەمــەش بــە رای مــن زیاتــر بــۆ ئــەوە 
دەگەڕێتــەوە كــە ئافرەت بــەردەوام بە هــۆی نەرمونیانی و 
ئەو تایبەتمەندییەی كە لە كەســایەتییەكەیدا هەیە، هەوڵ 
دەدەات بەها بەرز وجوانەكان لە كارەكانیدا بەرجەستە بكات 

ئــەوەش بــە روونی لە هەمــوو ئەو بوارانــەی راگەیاندن كە 
ئافــرەت كاری تێــدا دەكات رەنگــی داوەتــەوە. بۆیــە دەبێت 
راگەیاندنی كوردستان زیاتر بایەخ بە ئافرەتی راگەیاندكار 
بــدات و دەرفەتــی زیاتــری بــۆ بڕەخســێنێت بۆ ئــەوەی بە 
پراكتیزەكردنی بۆچوون و بیروڕایەكانی بەشداری كاراتری 

لە راگەیاندنی كوردیدا هەبێت.«
 نەســرین حەســەن لــە كۆتایــی ئاخافتنەكەیــدا بــۆ گوڵان 
جەختــی لــەوە كــردەوە كــە »زۆر گرنگــە هاوســەنگی لــە 
ئەركــی میدیایــی دروســت ببێــت و پێكهاتەیەك لــە هزر و 
بۆچوونــی هــەر دوو رەگەز بێتەبەرهەم، هەر بەو شــێوازەش 

راگەیاندن سەركەوتووتر دەبێت.« 
لە لای خۆیەوە ســیما ئابخەزر رایوایە كە »رۆڵی ژنان لە 
راگەیاندنی هەرێمی كوردستاندا لە ئاستی رۆڵی گشتیی 
كاری میدیاییدا نییە.« هۆكارەكەشــی بۆ ئەوە گەڕاندەوە 
كــە »هــەر تــی ڤــی و رادیــۆ و گۆڤــار و رۆژنامەیــەك 
بەپێــی ســتراتیژ و پــلان و بەرنامەكانی خۆی و حزبەكەی 
مامەڵە لەگەڵ ئەم دۆخە هەستیارەی كوردستاندا دەكات، 
ئــەوەش شــتێكی مەترســیدارە كــە لەم دەرفەتــەی بۆ كورد 

هەڵكەوتووە، میدیایەكی پەرتەوازە و ناكۆكمان هەبێت.«
نەریمــان خەســرەو دەرچــووی بەشــی راگەیاندنــە و رایوایە 
»نــەك هــەر ئافرەت، پیاوانیــش وەكو پێویســت نەیانتوانیوە 
رۆڵی گونجاویان لەم دۆخەدا هەبێت كە كورد و كوردستان 
شــەڕی  دارایــی،  قەیرانــی  بــە  تووشــكردنی  لــە  جگــە 
تیرورســتانی داعشــیش بەرۆكــی گۆتــووە.« گوتیشــی: 
»ئەگــەر بــاس لە رۆڵی ئافرەت، یان پیاوی نێو راگەیاندن 
بكەین لەم دۆخەی شــەڕ و لە رووماڵكردن، یان كاركردنی 
لــە بــواری هــەواڵ و راپــۆرت و كاری مەیدانیــدا، ئــەوا 
بێگومــان كەموكوڕییــان زۆرە، هۆكارەكەشــی ئەوەیە كە تا 
ئێســتا هەوڵ نەدراوە وەكو پێویســت و بە شێوەی ئەكادیمی 
رۆژنامەنووســان بــە چەكی زانیاریی تایبــەت بەم دۆخە و 
ئامادەكردنی پەیامنێری جەنگ پڕچەك بكرێن، ئەوەشــی 
هەیــە زیاتــر حــەز و خولیــای تاكــی میدیــاكارە و نەبووتە 
خەمــی دەزگا، یــان ســەندیكا، یــان حكومــەت لە رێگەی 
وەزارەتە پێوەندیدارەكانەوە، بۆیە هەڵەی زۆریشــیان بەسەردا 
تێدەپەرێــت و لەوانەیــە هەندێــك جــار بە بێ مەبەســت و بە 
هــۆی نەزانیــن، هەواڵەكانیان زانیاری بە دوژمن و نەیاری 

ئەم كوردستان بدات.«
هاوژیــن عومــەر، كــە خاوەنــی بڕوانامــەی ماســتەرە لــە 
ئەدەب و رۆژنامەگەری، ســەبارەت بە هەمان پرس رایوایە 
»میدیــای كــوردی لەبــەر ئــەوەی هــەر لەســەرەتاوە بــە 
شــێوەیەكی ئەماتۆرییانەی ناپیشــەگەر لەدایك بووە، بۆیە 
بەدەســت كۆمەڵێــك قەیــران و كێشــەوە دەناڵێنێ، بەشــێكی 
زۆری ئــەو كێشــانەی كێشــەی بونیەویــن، زۆربەڕوونی لە 
مەســەلەكانی تێگەیشــتن لــە وەزیفــەی رۆژنامەنــووس لە 
كۆمەڵگــە، و پەیڕەوكردنــی بنەما ئیتیكییەكانی پیشــەی 

ئێمەی ئافرەتانی میدیاكار 
نەمانتوانیوە لە بواری سیاسەت 
هەنگاوی بەرچاو بنێین. 
یەكێك لە هۆكارەكانیشی 
جگە لە تێڕوانینی كۆمەڵگە و 
دروستكردنی كۆسپەكان، ئەوەیە 
كە بە گوێرەی پێویست بە دوای 
زانیاری و خوێندنەوەی بابەتی 
سیاسی و بەدواداچوون لەو 
بوارەدا خۆمان ماندوو نەكردووە

پێویستە ئەو بیرۆكە نەشیاوە 
بگۆڕدرێ و پیاوانیش بۆ هاتنە 
پێشەوەی ژنان یارمەتیدەر 
بن. بەتایبەتی لە باشووری 
كوردستان كە ئێستا دۆخێكی زۆر 
هەستیاری هەیە و لە ریفراندۆم 
و دامەزراندنی دەوڵەت نزیك 
دەبێتەوە

 بەرجەستەكردنی بەها 
پیرۆزەكان و كاركردن لە سەر 
ورەبەرزی و خۆڕاگری خەڵك لەو 
قۆناغەی ئێستادا پێویستییەكی 
هەنووكەیی و ئەركی سەرشانی 
هەمووانە

راگەیاندن، و ئەدای دەزگا رۆژنامەنووســییەكان بەرامبەر 
بــە پرســە جیاجیاكانــی كۆمەڵگــە دەبیندرێــت، هــەر بۆیە 
بەشــێك لــە فاكتەرەكانــی كەمیی ژمارەی خــاوەن ئیمتیاز 
و سەرنووســەرانی ئافــرەت بــۆ ئــەو كێشــانە دەگەڕێتــەوە، 
لــە هەمــان كاتــدا فاكتــەرە كۆمەڵایەتییــەكان، بەتایبــەت 
رێگریكــردن لــە ژنان لە مومارەســەكردنی كاری ئیعلامی 
و نــەزرەی نادروســتی كۆمەڵگــە بەرامبــەر ئــەو ژنانــەی 
لــەو بــوارە كاردەكــەن هــۆكاری بنەڕەتــی ئــەو حالەتەن«. 
گوتیشی »زۆرینەی كۆمەڵگەیەك كە لای ئاسایی نەبێ 
ژن وەك هــەر قوتابییەك زانســتییانە لە بەشــە جیاجیاكانی 
رۆژنامەگــەری لە پەیمانگــە و كۆلیژەكان رۆژنامەگەری 
بخوێنــێ، حەتمــەن رێگــری دەكات لــە پڕاكتیزەكردنی ئەم 

پیشەیە لەلایەن مێینەكانی«.
هاوژیــن هۆكارێكــی دیكــەی ئــەو حاڵەتــەی بــۆ شــێوەی 
بیركردنەوەی دەزگا رۆژنامەوانییەكان بەتایبەتی بەڕێوەبەر 
و بەرپرســی ئــەو دەزگایانــە گەڕانــدەوە كــە »ئافرەت وەك 
دیكــۆر و جوانــكاری دەزگاكانیــان بەكاردەخــەن، بێئــەوەی 
ڕێگەبــدەن پشــكداری جەوهەرییــان لــە بەڕێوەبردنــی ئــەو 
دەزگایانــە هەبــێ، یــان تەیــار و ئامادەیــان بكــەن تــا لــە 
داهاتــوودا رۆڵــی كەســی یەكــەم لــە دەزگاكان بگێــڕن. 
گوتیشی: »بەشێك لە فاكتەرەكانی ئەم حاڵەتە بۆ خودی 
ئافرەتــان دەگەڕێتــەوە، چونكــە بەشــێكی زۆریــان هەوڵــی 
خۆتەیاركــردن و قووڵكردنــەوەی تواناكانیــان نــادەن و وەك 

میوان لەو دەزگایانە هەڵسوكەوت دەكەن«.
و  ئافرەتانــە  مافــی  بــواری  چالاكــی  جەمــال  ســۆزان 
ســەرەتا ئامــاژە بــەوە دەكات كە ئێســتا بە بــەراورد لەگەڵ 
رەگــەزی  زۆری  ڕۆژنامەنووســێكی  پێشــوو،  ســاڵانی 
مێینــە دەركەوتوون، گوتیشــی: »بەرلە ســاڵانی نەوەدەكان 
بیــرم دێــت چەنــد ئافرەتێــك رۆژنامەنــووس بــوون كــە بــە 
پەنجەكانــی دەســت دەژمێردران. ئەو كاتە، زیاتر لە ئێســتا 
كاری رۆژنامەنووســی قورســتر بــوو، هەمــوو كارەكان بــە 
ماندووبونــی جەســتە و فكــر بــوو، وەك ئیســتا نەدەكــرا لە 
ڕێگەی مۆبایل و ئیمێل و فەیسبووكەوە پێوەندی بكەی و 
پرسیارەكان بنێری و كۆنتاكت وا ئاسان نەبوو، جگە لەوەی 

وەزعەكانیش قورستر بوون.«
رۆژنامەنووس ژیلا كەریمی، قسەكانی بەوە دەست پێدەكات 
كــە »ئافــرەت بەگشــتی سروشــتی خــۆی بەو شــێوەیە كە 
لــە كاری راگەیانــدن،  تەنیــا  نــەك  لــە كارەكان،  وردتــرە 
بەڵكــو بەرپرســایەتی هــەر كارێــك هەڵگرێت، ئــەوە زۆر بە 
پوختی و وردی ئەنجامی دەدات«. وتیشــی: »ســەرەڕای 
جێنەكەوتنــی بــواری راگەیانــدن بــۆ كاركردنــی ئافرەت و 
رەشبینیی كۆمەڵگە بۆ ئەو كارە بەرامبەر رەگەزی مێینە، 
رۆژ لــە دوای رۆژ رادەی بەشــداریی ئافرەتــان لــەو بەشــە 

زیاد دەكات و تیاشیدا سەركەوتوون«.
ئــەو خاتوونــە رۆژنامەنووســە جەخــت لــەوە دەكاتــەوە كــە 

»كۆمەڵگەی كوردی بە شــێوەیەكی كەلتووری كارەكانی 
بەســەر دوو رەگــەزدا دابەشــكردووە و هەنــدێ  كار تایبــەت 
بــە رەگــەزی نێرینــە دەزانــن و ئەو باوەڕە هەیــە كە ئافرەت 
بــە  كــورد  ئافرەتــی  بــەڵام  بــكات،  كارە  ئــەو  ناتوانێــت 
هەڵبژاردنــی ئــەو بــوارە لە لایــەك بەرگری لە كەســایەتی 
خــۆی دەكات و بــە كۆمەڵگــە دەڵێــت: لــە هــەر شــوێنێك 
بێــت، دەتوانێــت خــۆی بپارێزێــت و ئیتــر پێویســت نــاكات، 
بــاوك، یــان بــرای ئــاگاداری بێــت، یــان لە هەندێ  شــوێن 
دوورەپەرێــز بێــت. لــە لایەیكیتــر دژی جیــاوازی رەگەزی 
دەوەســتێتەوە و كارێكــی پیاوانــە هەڵدەبژێرێــت كە كارێكی 
مەیدانی و پڕچالاكییە و زۆر بە متمانەوە ئەو كارە دەكات 
و هەوڵ دەدات ســەركەوتووتر بێت لە رەگەزی بەرامبەری 
و خــۆی بســەلمێنێت بــۆ ئــەوەی بڵێت كۆمەڵگــە بە هەڵە 
كارێكــی  راگەیانــدن  »كاری  وتیشــی:  داوە.  بڕیــاری 
مەیدانــی و پڕچالاكییــە، بەڵام ئافرەتانی كورد لەو بوارەدا 
رۆڵی بەرچاویان هەبووە و سەلماندوویانە كە ئیتر سەردەم، 
ســەردەمی چاخــی ســەرهەڵدانی كشــتوكاڵ نییــە و كاری 
ئەم سەردەمە بیركردنەوەیە و پێوەر، هێزی مێشك و توانای 
راپەڕاندنــی كارەكانە، نــەك بنەمای رەگەزی. واتە ئەگەر 
كۆمەڵگە دەرفەت بدات، ئافرەت نەك لە پیاو كەمتر نییە، 
بەڵكو لە زۆر بواردا سەركەوتووتر و كارامەتریشە لە پیاو.« 
گوتیشــی: »ئەم بارودۆخەی ئێســتا هەرێمی كوردستانی 

پێــدا تێدەپەرێــت، رەچەڵــەك و رەگــەز نابێــت ببێتە 
پێوەر و پێویســتە هەموو هاونیشتمانییەك 

پاڵپشــت و  و بەتایبەتــی میدیــاكاران 
پشــتیوانی هێزەكانی پێشــمەرگە بن 

كــە بە خوێن و گیانی پاكیان ئەم 
خاكە پیرۆزەیان پاراستووە.«

راستە ئێستا لە ناو دەزگاكانی 
راگەیاندن رێژەی ژن كەمێك 

زیادی كردووە، بەڵام ئایا ئەم 
ژنانە چەند رۆژنامەنووسن و تا 

چەند بە دوای كاری پیشەیی 
رۆژنامەوانییەوە و تا چەند 

توانیویانە ببنە دەنگی كۆمەڵگە 
و تا چەند لە هەموو كایەكانی 
سیاسی و كۆمەڵایەتی و ئابووری 

رۆڵیان بینیوە؟

تێڕوانینی هاووڵاتییان بۆ ڕێكخراوەكانی 
داكۆكیكار لە مافەكانی ئافرەت
لە دوای ڕاپەڕینەوە  لە باشووری كوردستان كۆمەڵێك ڕێكخراوی داكۆكیكار لە مافەكانی  ئافرەت دامەزران، 
هەر یەك لەو ڕێكخراوانەش بە پێی قەوارەی خۆیان چالاكی جۆراوجۆریان هەبووە، هەندێكیان كاری بەرچاویان 
كردووە و بەشێكیشیان بەوە تۆمەتبار دەكرێن كە ئەدایەكی لاوازیان هەبووە، هەر ئەمەش بۆتە هۆكاری ئەوەی 
كاری ئەو ڕێكخراوانە چەندین پرسیار بەدوای خۆیاندا بهێنن، بۆ نموونە، ئایا تاچەند لەسەر چارەسەكردنی 
كێشەكان كارامە بوون؟ ئایا ئامانج و بەرنامەی كاریان تا ئێستا چی لێكەوتووەتەوە؟ ئایا قەبارەی كاری 
پراكتیكیان لەبەرامبەر ژمارەی ئەو رێكخراوانەدا تا چەند هاوسەنگە؟ ئایا تا چەند هەڵسووڕێنەرانی ئەو 
رێكخراوانە رووبەڕووی پێشێلكارییەكان بوونەتەوە؟ ئەمانە و چەندین پرسیاری دیكە تەوەری ئەم راپۆرتەی 
گوڵان-ـن و بەشداربووانی راپۆرتەكە وەڵامی دەدەنەوە.

گوڵان: كۆمەڵایەتی

ســەرەتا د. نازەنیــن عوســمان مامۆســتا لــە زانكــۆی كۆیــە، 
ئامــاژە بــۆ ئــەوە دەكات كــە »ژنــی كــورد بــە دەر نییــە لــە 
كۆمەڵگەی كوردی و رێكخراوەكانی ژنانیش رەنگدانەوەی ئەو 
كۆمەڵگەیەن و پێوەندی راستەوخۆشــی بە رەوشــی سیاســیەوە 
هەیــە. دروســتبوونی ئــەو رێكخراوانە لەســەر بنەمــای جیاواز 
بــووە و بــە پێــی ئەو بنەمایانــەش كار و پەنجەمۆریان جیاوازە. 
بەگشتی رێكخراوەكانی ژنانیش وەك پارتە سیاسییەكان توانای 
خوێندنەوەی دروستیان بۆ دۆخەكەیان نییە و راڕاییان پێوە دیارە 
و نازانــن چییــان دەوێــت و چــۆن بیگەنــێ. ئــەو رێكخراوانەی 
ژنــان و ئافرەتــان كــە ئۆرگانــی پارتــە سیاســییەكانن، ئەوانەن 
كــە بــە ژمارە ئەندامانیان زۆرە و توانای داراییان باشــە، بەڵام 
هــەر وەكــوو مەكتەبی سیاســیی حزبەكانیــان، گۆڕانگاری لە 
لێپرســراوەكانیان زۆر زەحمەتە و بە دەگمەن شــتی وا روودەدات. 
واتــە چەندەهــا ســاڵە هــەر هەمــان ژنــن لــە بەڕێوەبردنــی ئــەم 
ئۆرگانانە و گۆڕانكارییەكی كەم لە دەستەی بەڕێوەبەڕاتییەكان 
روو دەدات، بۆیــە ئــەو ئۆرگانانەی ســەر بــە حزبەكانن توانای 
خۆتازەكردنــەوەو بەرهەمهێنــان و فكــری تازەیان كــەم بۆتەوە و 
تووشــی جامبــوون هاتــوون و بەرهەمیــان لــە ئاســتی قەبــارە و 
تواناكانیان زۆر كەمترە. دوای راپەڕین و دوای ئازادی عیراق 
زۆر رێكخــراوی نێودەوڵەتــی بــە پــارە و ئیمكانیاتی باش و بۆ 
یارمەتیدانی كۆمەڵگەی كوردی و بەتایبەتی بۆ پێشخستنی 
رەوشی ژن هاتنە كوردستان. ئەمە هاندەر بوو بۆ دروستبوونی 
دەیــان رێكخــراوی ژنان كە راســتە كاریان بــۆ ژن دەكرد، بەڵام 
بەشــێكی بە مەبەســتی سوودوەرگرتن بووە لەو هەلە، ئێستا كە 
ئەو یارمەتییانە كەم بوونەتەوە، ئیشی ئەم رێكخراوانەش سست 
بــووە. بــە هەڵــەدا چوونــی هەندێ لــە رێكخراوەكانــی ژنان لە 
كارەكانیــان بــە هــۆی كەم زانین و كەم شــارەزایی و پەلەپەلی، 
رێخۆشــكەر بــوو بــۆ ئەوانــەی دژ بە مافی ژنــن كە بیكەن بە 
دەف لێدان و وەك قەوانەی شــكاو لێیبدەنەوە. ئەمە وایكرد ئەو 
رێكخراوانە بەترسەوە هەنگاو بنێن و لە ئاستی پێویستدا نەبن. 
لــە لایەكــی دیكــەوە زاڵبونی بیری پیاوســالاری لە ناو هەموو 
چین و توێژەكانی كۆمەڵگەی كوردســتانی كۆســپی گەورەی 
لەبەردەم ژنان دروست كردووە و رێگر بووە لەوەی رۆڵی ژن لە 
ســەر ئاســتی بەرز و بەتایبەتی لە شــوێنی وەرگرتنی قەراری 
سیاســی بوونی هەبێت، نەبوونی ژنیش لەو ئاســتە رێخۆشكەرە 
بۆ ئەوەی پیاو كەمتر گوێ لە داوا و شیعاراتی رێكخراوەكانی 

ژنان بگرێت.«
ئەمیــر بابــان بەڕێوەبــەری ســەنتەری گەنجانــی كۆیە-یــە و 
ســەبارەت بــە هەمــان پــرس دەڵێــت: »ئافرەتان لــە دێرزەمانەوە 
پێگەی خۆیان لە بەڕێوەبردنی سیستەمی سیاسی و ئیدارەدان 
و بەڕێوەبردن هەبووە، ئەگەر چاوێك بخشــێنینەوە بە رابردووی 
خەباتــی سیاســیی كــورددا، ئــەوا دەبینین ئافرەتان چۆن شــان 
بــە شــانی پیــاوان چەكیــان لــە شــان كــردووە و چاونەترســانە 
ســەنگەرەكانیان پاراســتووە. لــە هەرێمی كوردســتان كۆمەڵێك 
رێكخــراوی باكگراوەنــدی حزبــەكان هەن كە بــۆ خزمەتكردنی 
ژنان و ئافرەتان دامەزراون، گشت ئەم رێكخراوانە ئامانجێكیان 
هەبووە، ئەویش ئازادی و یەكسانی وداكۆكیكردن لە مافەكانی 
ئافرەتــان بــووە. واتــە بــەردەوام ئافرەتان بەشــدارییان كردووە لە 
بەڕێوەبردن و ئیدارەدانی هەرێم. لە ئێستا دا كۆمەڵێك رێكخراو 

رێكخراوەكان تا ئێستا لە 
هەرێمی كوردستان نەیاتوانیوە 
زامنی مافەكانی ژنان بكەن، 

بەتایبەتی كە تا ئێستا 
كوشتنی ژنان هێشتا لە ناو 

ئەم كۆمەڵگەیەدا بەردەوامە و 
ئەمەش زەنگێكی مەترسیدارە 
بۆ سەر ژنان و هەتاوەكو ئە 
زەنگە هەبێت، ژنان هەرگیز 
ناتوانن هەست بە ئارامی و 

ئاسایش بكەن و ئازادانە داوای 
مافەكانیان بكەن و پێشكەوتن 
لە دۆزەكانی ژناندا بهێننەدی

رۆڵی رێكخراوەكان زۆر لاواز 
بووە لە دابینكردنی هەلی 

كار بۆ كچان و ژنانی گەنج 
بە جۆرێك نەبوونی كار لە 

نێو ئافرەتانی گەنج سەراپای 
ژیانی داپۆشیون و چەندین 
دەرهاویشتەی كۆمەڵایەتی 

لێكەوتۆتەوە

ئەنجومەنی كۆمەڵایەتی سەر 
بە حزبەكانیش رۆڵێكی نەرێنی 

لە چارەسەركردنی كێشە 
كۆمەڵایەتییەكان دەبینن، لەبەر 
ئەوەی زۆرجار بە رێگە چارەی 
نادروست ماف و ئازادی تیادا 

دەفەوتێ

كاردەكــەن بــۆ هۆشــیاركردنەوە و برەودان بــە خولیا و ئارەزووی 
بەرجەســتەكردنی مافــە ســەرەتاییەكانی ئافرەتــان. هــاوكات 
بــە هــۆی بەرەوپێشــچوونی زانســت و تەكنەلۆژیــای ســەردەم 
هەمــوو تاكێكــی كۆمەڵگە زۆر بە ئاســانی دەتوانیت تەنیا بە 
یــەك كلیــك لــە ماڵەكەی خۆی لە ســەر گشــت گۆڕانكاری 
و رووداوەكانــی رۆژانــە زانیــاری هەبێــت. بەگشــتی دەتوانــم 
بڵێــم رێكخراوەكانــی ئافرەتان لە ئاســتی ئەو بەرپرســیاریەتییە 
نەبــون كەوا لە سەرشــانیان بووە، لــە كاتێكدا حكومەت هەموو 
هەوڵێكــی خــۆی خســتۆتەگەڕ بــۆ بەرەوپێش چــوون و هێنانە 
پێشــەوەی ئافرەت بۆنێو ریزەكانی خەباتی سیاســی و مەدەنی 
لــە رێگــەی ئــەم رێكخراوانە، ئەوەی جێــگای داخە ئەوەیە كە 
لــە ئێســتادا ئــەو قەیرانە داراییــە كەوا بەرۆكی تــاك بە تاكی 
كۆمەڵگــەی ئێمــەی گرتۆتــەوە، بێگومــان ئافرەتانیــش لــەم 
قەیرانــە نەخوازراوەدا پشــكی شــێریان بەركەوتــووە. لە لایەكی 
دیكــەوە ئەگــەر بەراوردێــك بكەیــن لەگــەڵ ســاڵانی رابردوو، 
دەبینیــن رێــژەی كوشــتن و ســووتانی ئافرەتــان زۆر كەمتــرە 
بــووە، بــەڵام ئەمە ئــەوە ناگەیەنێت كەوا رێكخــراوەكان زۆر بە 
ســەركەوتووانە و زیــاد لــە پێویســت خزمەتیان كــردووە. ئێمەی 
كۆمەڵانــی خەڵكــی كوردســتان چاوەڕوانی زۆر لــەوە زیاترین 
لــەم رێكخراوانــە، لەگــەڵ ئەوەشــدا زۆربــەی رێكخراوەكانــی 
ئافرەتان كاریان كردووە و جێگای دەستخۆشین بۆ ئەنجامدانی 
ئــەو چالاكییانــەی كە لــە رابردوو ئەنجامیــان داوە. هیوادارین 
ئەو قەیرانە بە زووترین كات بەســەر بچێت، بۆ ئەوەی گشــت 
رێكخراوەكانی كۆمەڵگەی مەدەنی و بەتایبەت رێكخراوەكانی 
بواری ئافرەتان و ژنان بكەونەوە ســەركارەكانی خۆیان و بگرە 
لــە جــاران چالاكتــر و گەرموگوڕتر خزمەت لــەو بوارە بكەن. 
ئەگەرچــی مــن وای دەبینــم كــە زۆربەی ئافرەتــان خۆیان بە 
پلە دوو زانیوە و هەر خۆشــیان ســەبارەت بە بەدەســت هێنانی 
مافەكانیان كەمتەرخەم بوون. بۆیە ئاواتە خوازم خۆیان بە دوای 
مافەكانــی خۆیانــدا بگەڕێــن و بۆ بەدەســتهێنانی مافەكانیان 

چاوەڕوانی ئەوە نەبن پیاوان وەك خێر پێیان ببەخشن.« 
لەلای خۆیەوە چالاكی مافناس شــوان سابیر گەردی ئاماژە 
بــەوە دەكات كــە: زۆربەی رێكخــراوەكان خۆیان بە رێكخراوی 
كارا لــە مافەكانــی مــرۆڤ ناوەزەند دەكــەن و كاركردنیش لە 
ژێــر ئــەو چەترە گەورەی كــە ناوی مافی مرۆڤــە وایكردووە 
هەموو رێكخراوەكان بە جۆرێك لە جۆرەكان كار لەسەر دۆسێی 
ئافرەتــان بكــەن، هەر كاتێ كۆمەكیان دەســت بكەوێت، رەنگە 
ئــەو فراوانییــەی رووبــەری كاری رێكخــراوەكان لــە هەنــدێ 
حاڵەتدا زیانیشی گەیاندبێت بە پڕۆفیشناڵیەتی لە كار كردن 
لەســەر ئەم دۆســێیە، بەڵام لە زۆر رووی دیكەشــەوە ســوودی 
هەبــووە .ئــەو رێكخراوانــەی لە بــواری مافــی ئافرەتاندا كار 
دەكــەن ئەوەنــدە زۆر نیــن وەك رێكخــراوی تایبەتمەنــد، بــەڵام 
رێكخراوی تایبەتمەندیش هەن و زۆربەیان ســەر بە حزبەكانن. 
لــە كوردســتان نزیكــەی )50( حزبمــان هەیــە و هەموویان لە 
كۆنترین حزبەوە تا نوێترین حزب دۆســێی ئافرەت و كێشــەی 
ئافرەت وەك بەرنامەی كاری حزبییان بایەخی خۆی هەیە بۆیان 
و كاری لەسەر دەكەن، بەڵام هەموو رێكخراوەكانی ئافرەتانی 
ســەر بــە حزبــەكان بێگومــان لــە دیــد و هــزری حزبەكەیانــەوە 
ســەیری كێشەكانی ئافرەتان دەكەن و چارەسەرییەكانیشیان لە 

چوارچێــوەی پەیــڕەو و بەرنامەی حزبەكەیان تێپەڕ ناكات. بۆ 
نموونە خوشكانی ئیسلامی لە دیدی شەریعەوە و ژنانی حزبە 
چەپەكانیش لە دیدێكی چەپەوە كار بۆ چارەســەری كێشــەی 
ئافرەتــان دەكــەن، لــە پــاڵ ئەوانــەش رێكخــراوی كۆمەڵگەی 
مەدەنی هەیە، كە جۆرێك لە تایبەتمەندی وەرگرتووە لە كاری 
رێكخراوەیی لەسەر دۆسێی ئافرەتان و ئەوانە زیاتر وابەستەی 
پەیماننامــە و رێككەوتننامــە نێودەوڵەتییەكانــن بۆ گەڕان بە 
دوای چارەســەری كیشــەكاندا. كەواتە هەمــوو رێكخراوەكان، 
حزبــی و غەیــری حزبــی كۆكــن لەســەر ئــەوەی كێشــەیەك 
هەیە بە ناوی كێشــەی مافی ئافرەتان، هەمووشــیان هەوڵی 
چارەسەری دەدەن، بەڵام بە ئامراز و بەرنامەی جیاجیا، بۆیە 
بــۆ بەدیهاتنــی مافەكانیــان نەیانتوانیــوە لــە بەرەیەكدا بن كە 

بتوانن فشار دروست بكەن«.
شوان سابیر ئامانج و بەرنامەی رێكخراوەكان لەم چەند خاڵەی 

خوارەوەدا دەستنیشان دەكات:
و  مــاف  بــۆ  رۆشــنبیری  و  هۆشــیاری  بڵاوكردنــەوەی   -1
ئازادییەكان، بەڵام هەر یەكەی بە پێی باكگڕاوندە هزرییەكەی 

خۆی.
بــۆ  هەبــووە  ســەركەوتنی  هەندێكیــش  و  زۆرە  هەوڵــدان   -2
دەستكاریكردنی یاساكان و هەروەها داڕشتنی یاسای تایبەت، 
بــۆ نموونــە هەمواركردنی یاســای باری كەســیەتی و یاســای 
بەرەنگاربوونەوەی توندوتیژی خێزانی و زۆر یاســای دیكە كە 
دەرچــووە مافــی ئافرەتانی تیا رەچــاو كراوە، وەك بابەتی كۆتا 

لە هەڵبژاردنەكان و ئەندامەتی لە پەرلەمان.
3- كەمپین و داكۆكیكردن لە رێگەی خۆپیشاندان و ناڕەزایی 

دەربڕین لە سەر زۆر پرسی تایبەت بە ئافرەتان .
4- دروستكردنی بەڕێوەبەرایەتی بەرەنگاربوونەوەی توندوتیژی 

بەرامبەر بە ئافرەتان .
5- بەشــداریكردنی ئافــرەت لــە نێوەندی بڕیــار، ئەگەرچی تا 

ئێستا نەگەیشتۆتە ئەو ئاستەی كە چاوەڕوان كراوە .
6- بڵاوكردنــەوەی پێشــێلكارییەكان و داكۆكــی یاســایی و تــا 
رادەیــەك هەڵماڵینــی پەردە لەســەر ئــەو تاوانانــەی دەرهەق بە 
ئافرەتان دەكران و كەسیش پێی نەدەزانی، وەك كوشتنی ئافرەت 
لەسەر شەرەف كە ماددە یاساییەكەی گۆڕا و بوو بە كوشتنی 
بەئەنقەست، بەشوودانی بەزۆر، رێگەگرتن لە فرەهاوسەری، و 
لــە خوێندن دەرهێنان، بــە زۆركارپێكردن، بازرگانی بە ئافرەت 
و.. تــاد. گوتیشــی: »لــە بــەر زۆر هــۆكار پێشــیلكارییەكان 
لــە هیــچ وڵاتێك ئاماری راســتەقینەی دەســت ناكەوێت، واتە 
رێژەیەكی شــاراوەی هەیە، بەپێی هەندێ توێژینەوە لە بواری 
زانســتی تاوانــكاری دەریدەخــات كــە لە باشــترین حاڵەتەكانی 
هەڵماڵینــی پــەردە لەســەر تاوانــەكان تەنیــا رێژەی )25 تــــــــا 
30 %(ی تاوانەكان دەگەنە دەستەڵاتی تایبەتمەند و ئەوانەی 
دیكەی لەبەر زۆر هۆكار نابن بە قەزییە و ناگەنە دادگاكان، 
یا لەبەر ئەوەی تاوان لێكراو ناوێرێ شكات بكات لەبەر ئەوەی 
متمانەی نییە كە دواتر باشتر دەبێت، یان لەبەر ئەوەی رێگری 
ئەدەبــی هەیــە، بەتایبەتــی ئــەو تاوانانەی لە نێــوان تاكەكانی 
خێزان روو دەدەن و نایانەوێ  كێشەكە گەورەتر بێـت، یان ئەوەتا 
تاوانلێكراو لە ترسی ئابرووچوون و سووكایەتی خۆی بێدەنگ 
دەكات، یان تاوانلێكراو شارەزایی لە ماف و ئازادییەكانی نییە 

و رێكارەكانــی پارێزگاریكــردن لــە مافەكانــی نازانێ. لێتانی 
ناشــارمەوە ئەنجومەنــی كۆمەڵایەتــی ســەر بــە حزبەكانیــش 
رۆڵێكــی نەرێنی لە چارەســەركردنی كێشــە كۆمەڵایەتییەكان 
دەبینن، لەبەر ئەوەی زۆرجار بە رێگە چارەی نادروســت ماف 

و ئازادی تیادا دەفەوتێ.«
هــەر ســەبارەت بە رۆڵــی رێكخراوەكانی داكۆكیــكار لە مافی 
ئافرەتان، ئیراد منوچر سان ئەحمەد چالاكی كۆمەڵی مەدەنی 
و سەرپەرشــتیاری پەروەردەیی، دەڵێت: »بوونی رێكخراوەكانی 
ئافرەتان لە هەرێمی كوردستان سیمای شارستانی كومەڵگەی 
كوردەوارییــە و ئەگــەر چاوێــك بــە رێكخراوەكانــی ئافرەتانــدا 
بخشــێنین، دەتوانیــن گەواهی ئەوە بدەین كــە رۆڵیان هەبووە لە 
بوارەكانی یاسادانان و بەشداریكردنی سیاسیی ژن و بەتایبەتی 
لــە ســەر پرســی كۆتــا بــۆ ژنــان و دواتــر هەنگاونان بــۆ چەند 
دۆزێكــی دیكــەی كۆمەڵایەتــی و ئابووری. لەگەڵ ئەوەشــدا 
ئــەم رێكخراوانــە بەدەرنیــن لــە كەموكورتییەكان.« گوتیشــی: 
»زۆرێك لە پسپۆڕان هۆكارەكانیان پۆلێن كردووە و یەكێك لەو 
هۆكارانە كە زۆر بەرجەستە دەكرێت، ئەوەیە كە رێكخراوەكانی 
ژنــان لــە نێو كۆمەڵگەی كــوردەواری درەنگ ســەریان هەڵدا، 
رابــردوو،  ســەدەی  نیــوەی  بــۆ  بیگەڕێنینــەوە  دەتوانیــن  كــە 
ئەمــەش وایكــردووە شــارەزایی و لێهاتووی ئــەم رێكخراوانە لە 
ئاســتی پێویســتدا نەبێــت، بــە شــێوەیەك تــا ئێســتا دەناڵێنن بە 
دەســت لاوازییــان لــە بەڕێوەبــردن و ســەركردایەتیكردنی بەهێز، 
لــەو روانگەشــەوە زۆربــەی رێكخراوەكانی تایبەت بــە ئافرەتان 
بوونەتــە پاشــكۆی حزبــەكان و ســەربەخۆ نیــن لــە بڕیــاردان 
لەســەر دۆزەكانی تایبەت بە ژنان، ســەڕەرای ئەوەی ژمارەی 
رێكخراوەكانــی تایبــەت بە ژنان كەمن و ئیمكانیتی ماددی و 
میكانیزمی كاركردنیان ســنووردار كراوە، بۆیە ئەم رێكخراوانە 
نەیانتوانیــوە پێوەنــدی لەگــەڵ ســەرجەم توێژەكانــی كۆمەڵگە 
بكــەن، بە جۆرێك ئەو ژنانەی رووبەڕووی كەلتوورە ناباوەكانی 
كۆمەڵگە دەبنەوە و دیدی یاخیبوویان بەســەردا دەســەپێندرێت، 
وەك پێویســت وشــیار بكەنەوە. لە كاتیكدا ژنی رۆشــنبیر لەناو 
خێزانــدا دەتوانێــت رۆڵی ئەرێنی هەبیت لەســەر پەروەردەكردنی 

منداڵ و بەهێزكردنی پێگەی خێزان. 
لــە وەڵامــی ئەو پرسیارەشــدا كە ئایــا رێكخراوەكانــی ئافرەتان 
بــۆ رووبەڕووبوونــەوەی قەیرانــەكان دەبێت چی بكەن كە ئێســتا 
بەرۆكی هەرێمی كوردستانی گرتووە و ئەو گرفت و بەربەستانە 
چیــن كــە رووبــەڕووی ئافرەتــان دەبنــەوە، بەتایبەتــی لەڕووی 
ئابووری و سیاسی و كۆمەڵایەتییەوە، گوتی: »ئەوەی بەدی 
دەكرێــت رۆڵــی رێكخــراوەكان زۆر لاواز بــووە لــە دابینكردنــی 
هەلــی كار بــۆ كچــان و ژنانــی گەنج بە جۆرێــك نەبوونی كار 
لە نێو ئافرەتانی گەنج ســەراپای ژیانی داپۆشــیون و چەندین 
دەرهاویشــتەی كۆمەڵایەتی لێكەوتۆتــەوە. واتە دەتوانین بڵێین 
رێكخراوەكان تا ئێستا لە هەرێمی كوردستان نەیاتوانیوە زامنی 
مافەكانی ژنان بكەن، بەتایبەتی كە تا ئێســتا كوشــتنی ژنان 
هێشتا لە ناو ئەم كۆمەڵگەیەدا بەردەوامە و ئەمەش زەنگێكی 
مەترســیدارە بۆ ســەر ژنان و هەتاوەكو ئەو زەنگە هەبێت، ژنان 
هەرگیز ناتوانن هەســت بە ئارامی و ئاســایش بكەن و ئازادانە 
داوای مافەكانیــان بكــەن و پێشــكەوتن لــە دۆزەكانــی ژنانــدا 

بهێننەدی.«

لە كوردستان نزیكەی )50( 
حزبمان هەیە و هەموویان لە 
كۆنترین حزبەوە تا نوێترین 

حزب دۆسێی ئافرەت و كێشەی 
ئافرەت وەك بەرنامەی كاری 
حزبییان بایەخی خۆی هەیە 
بۆیان و كاری لەسەر دەكەن

زۆربەی رێكخراوەكان خۆیان بە 
رێكخراوی كارا لە مافەكانی 

مرۆڤ ناوەزەند دەكەن و 
كاركردنیش لە ژێر ئەو چەترە 
گەورەی كە ناوی مافی مرۆڤە 
وایكردووە هەموو رێكخراوەكان 

بە جۆرێك لە جۆرەكان كار 
لەسەر دۆسێی ئافرەتان بكەن

ئەگەر چاوێك بە رێكخراوەكانی 
ئافرەتاندا بخشێنین، دەتوانین 
گەواهی ئەوە بدەین كە رۆڵیان 
هەبووە لە بوارەكانی یاسادانان 

و بەشداریكردنی سیاسیی ژن 
و بەتایبەتی لە سەر پرسی 

كۆتا بۆ ژنان و پراكتیكیكردنی 
لە بەشداری سیاسی و دواتر 
هەنگاونان بۆ چەند دۆزێكی 
دیكەی كۆمەڵایەتی و ئابووری

تی

